
“Shtrija dorën të vobektit” (krh. Sir 7,32) 

“Shtrija dorën të vobektit” (krh. Sir 7,32). Urtia e lashtë i ka vendosur këto fjalë si një kod të shenjtë 
që duhet ndjekur në jetë. Ato jehojnë sot me gjithë ngarkesën e tyre të domethënies për të na 
ndihmuar edhe ne që ta përqendrojmë vështrimin në thelbësoren dhe të kapërcejmë barrierat e 
mospërfilljes. Varfëria merr gjithmonë fytyra të ndryshme, që kërkojnë vëmendje ndaj çdo gjendjeje 
të veçantë: në secilën prej këtyre mund të takojmë Zotin Jezus, që ka zbuluar se është i pranishëm 
në vëllezërit e tij më të dobët (krh. Mt 25,40). 

1. Marrim në dorë Siracidin, njërin prej librave të Besëlidhjes së Vjetër. Këtu gjejmë fjalët e një
mësuesi urtie që ka jetuar rreth dyqind vjet para Krishtit. Ai kërkonte urtinë që i bën njerëzit më të
mirë dhe të aftë të shqyrtojnë në thellësi ngjarjet e jetës. E bënte këtë në një moment prove të fortë
për popullin e Izraelit, një kohë dhimbjeje, zie dhe mjerimi për shkak të sundimit të fuqive të huaja.
Duke qenë një njeri me fe të madhe, i rrënjosur në traditat e etërve, mendimi i tij i parë qe që t’i
drejtohej Hyjit për t’i kërkuar Atij dhuratën e urtisë. Dhe Zoti nuk la që t’i mungonte ndihma e tij.

Që prej faqeve të para të librit, Siracidi paraqet këshillat e tij në lidhje me shumë situata konkrete 
të jetës, dhe varfëria është njëra prej këtyre. Ai këmbëngul në faktin se në vështirësi duhet të kemi 
besim në Hyjin: «Mos u habit në kohën e vështirësisë. Duroji provat që vijnë prej Hyjit, qëndro i 

lidhur me Hyjin e mos u ligështo, që të bëhesh i urtë në jetën tënde. Prano gjithçka të të ndodhë, 
pranoje e duroje në dhimbë, ki duresë në përvujtërimin tënd, sepse në zjarr sprovohet ari e 
argjendi, po ashtu edhe të zgjedhurit në furrën e përvujtërimit. Besoji Hyjit dhe ai do të gjendet në 
ndihmë, shpreso në të dhe ai do ta drejtojë jetën tënde, ruaje frikën e tij dhe në të plaku. Ju që e 
druani Zotin, shpresoni në mëshirën e tij, dhe mos u largoni prej tij që të mos rrëzoheni» (2,2-7). 

2. Faqe pas faqeje, zbulojmë një përmbledhje të çmueshme sugjerimesh në lidhje me mënyrën e
të vepruarit në dritën e një marrëdhënieje intime me Hyjin, krijues dhe dashurues i botës së krijuar,
i drejtë dhe i kujdesshëm ndaj të gjithë bijve të tij. Megjithatë, referimi i vazhdueshëm në Hyjin nuk
e shmang vështrimin drejt njeriut konkret, përkundrazi, këto dy gjëra janë të lidhura në mënyrë të
ngushtë.

E tregon qartazi pjesa prej së cilës është marrë titulli i këtij Mesazhi (krh. 7,29-36). Lutja drejtuar 
Hyjit dhe solidariteti me të varfrit e të vuajturit janë të pandashme. Për të kremtuar një kult që të 
jetë i pëlqyeshëm Zotit, është e nevojshme të pranojmë se çdo person, edhe ai më i mjerë dhe i 
përçmuar, mban të ngulitur në vetvete shëmbëlltyrën e Hyjit. Prej kësaj vëmendjeje buron dhurata 
e bekimit hyjnor, që tërhiqet prej bujarisë së praktikuar ndaj të varfërit. Prandaj, koha që duhet t’i 
kushtojmë lutjes nuk mund të bëhet kurrë një alibi për të lënë pas dore të afërmin në vështirësi. 
Është e vërtetë e kundërta: bekimi i Zotit zbret mbi ne dhe lutja arrin qëllimin e vet kur shoqërohen 
nga shërbimi ndaj të varfërve. 

3. Sa aktual është ky mësim i hershëm edhe për ne! Në të vërtetë Fjala e Hyjit i tejkalon hapësirën,
kohën, besimet dhe kulturat. Bujaria që mbështet të dobëtin, ngushëllon të munduarin, lehtëson
vuajtjet, i kthen dinjitetin atij që nuk e ka, është gjendje e një jete plotësisht njerëzore. Zgjedhja për
t’u kushtuar vëmendje të varfërve, nevojave të tyre të shumta e të ndryshme, nuk mund të
kushtëzohet nga koha në dispozicion apo nga interesa private, as nga projekte baritore apo
shoqërore të ndara. Nuk mund t’i merret fryma forcës së hirit të Hyjit prej prirjes narciziste për të
vendosur gjithmonë vetveten në vendin e parë.

Ta mbajmë vështrimin të drejtuar nga i varfri është e vështirë, por shumë e nevojshme për t’i 
dhënë jetës sonë personale e shoqërore drejtimin e duhur. Nuk bëhet fjalë për të harxhuar shumë 
fjalë, por për ta angazhuar konkretisht jetën, të nxitur prej dashurisë hyjnore. Çdo vit, me Ditën 
Botërore të të Varfërve, i rikthehem këtij realiteti themelor për jetën e Kishës, sepse të varfrit janë 
dhe do të jenë gjithmonë me ne (krh. Gjn 12,8) për të na ndihmuar ta pranojmë shoqërinë e Krishtit 
në ekzistencën e përditshme. 

4. Takimi me një person në gjendje varfërie na nxit dhe na bën thirrje gjithmonë. Si mund të
ndihmojmë për ta zhdukur ose të paktën për ta lehtësuar mënjanimin e tij dhe vuajtjen e tij? Si
mund ta ndihmojmë në varfërinë e tij shpirtërore? Bashkësia e krishterë është e thirrur të përfshihet
në këtë përvojë bashkëndarjeje, me vetëdijen se nuk i lejohet t’ua delegojë atë të tjerëve. Dhe për
të qenë mbështetje për të varfrit është themelore ta jetojmë varfërinë ungjillore personalisht. Nuk
mund ta ndiejmë veten “në rregull” kur një anëtar i familjes njerëzore është i izoluar në prapavija
dhe bëhet hije. Britma e heshtur e shumë të varfërve duhet ta gjejë popullin e Hyjit në linjë të parë,

gjithmonë dhe kudo, për t’u dhënë atyre zë, për t’i mbrojtur dhe për t’u solidarizuar me ta përballë 
gjithë asaj hipokrizie dhe gjithë atyre premtimeve të shpërfillura, dhe për t’i ftuar që të marrin pjesë 
në jetën e bashkësisë. 

Është e vërtetë, Kisha nuk ka zgjidhje të tërësishme për të propozuar, por, me hirin e Krishtit, 
dhuron dëshminë e vet dhe gjeste bashkëndarjeje. Gjithashtu, ajo e ndien për detyrë të paraqesë 
kërkesat e atyre që nuk kanë gjërat e nevojshme për të jetuar. T’u kujtojë të gjithëve vlerën e 
madhe të së mirës së përbashkët është për popullin e krishterë një angazhim jete, që zbatohet në 
përpjekjen për të mos harruar asnjë nga ata, njerëzia e të cilëve cenohet në nevojat themelore. 

5. Shtrirja e dorës e bën të zbulojë, para së gjithash atë që e bën këtë, se brenda nesh ekziston
mundësia për të bërë gjeste që i japin kuptim jetës. Sa duar të shtrira shihen çdo ditë! Mjerisht,
ndodh gjithnjë e më shpesh që nxitimi tërheq në një vorbull mospërfilljeje, deri në atë pikë sa nuk
dihet më të njihet e mira e madhe që bëhet përditë në heshtje dhe me bujari të madhe. Kështu që,
vetëm kur ndodhin ngjarje që e trondisin rrjedhën e jetës sonë, sytë bëhen të aftë të dallojnë
mirësinë e shenjtërve “të derës aty afër”, «të atyre që jetojnë afër nesh dhe janë një refleks i
pranisë së Hyjit» (Nxit. ap. Gaudete et exsultate, 7), por për të cilët askush nuk flet. Lajmet e këqija
gjenden me shumicë në faqet e gazetave, në sitet e internetit dhe në ekranet televizive, aq sa na
bëjnë të mendojmë se e keqja sundon e pavarur. Nuk është kështu. Sigurisht, nuk mungojnë
dashakeqësia dhe dhuna, mujsharia dhe korrupsioni, por jeta është e mbushur me akte respekti e
bujarie që jo vetëm e kompensojnë të keqen, por edhe na nxisin të shkojmë përtej saj dhe të jemi
plot me shpresë.

6. Shtrirja e dorës është një shenjë: një shenjë që na kujton menjëherë afërsinë, solidaritetin,
dashurinë. Në këta muaj, në të cilët e gjithë bota ka qenë si e mposhtur nga një virus që ka sjellë
dhimbje dhe vdekje, trishtim e përhumbje, sa shumë duar të shtrira kemi mundur të shohim! Dora e
shtrirë e mjekut që shqetësohet për çdo pacient duke kërkuar të gjejë ilaçin e duhur. Dora e shtrirë
e infermieres dhe e infermierit që, përtej orareve të tyre të punës, rrinë për t’u kujdesur për të
sëmurët. Dora e shtrirë e atyre që punojnë në administratë dhe sigurojnë mjetet për të shpëtuar sa
më shumë jetë. Dora e shtrirë e farmacistit që përballet me shumë kërkesa në një kontakt të
rrezikshëm me njerëzit. Dora e shtrirë e meshtarit që bekon me zemër të thyer. Dora e shtrirë e
vullnetarit që ndihmon ata që jetojnë në rrugë dhe ata që, megjithëse e kanë një çati, nuk kanë për
të ngrënë. Dora e shtrirë e burrave dhe grave që punojnë për të ofruar shërbime thelbësore dhe
siguri. Dhe do të mund të përshkruanim edhe të tjera duar të shtrira derisa të hartonim një litani
veprash të mira. Të gjitha këto duar e kanë sfiduar infektimin dhe frikën veç për të dhënë
mbështetje e ngushëllim.

7. Kjo pandemi mbërriti papritur dhe na zuri të papërgatitur, duke lënë një ndjenjë të madhe
çorientimi dhe pafuqie. Megjithatë, dora e shtrirë drejt të varfërit nuk mbërriti papritur. Ajo dëshmon
se si duhet të përgatitemi për ta njohur të varfërin në mënyrë që ta mbështesim atë në kohën e
nevojës. Nuk duhet të dukemi si mjete të mëshirës. Është e nevojshme një stërvitje e përditshme,
që nis prej vetëdijes se ne vetë të parët kemi nevojë për një dorë të shtrirë drejt nesh.

http://www.vatican.va/content/francesco/it/apost_exhortations/documents/papa-francesco_esortazione-ap_20180319_gaudete-et-exsultate.html#I_santi_della_porta_accanto

Ky moment që jemi duke jetuar ka vënë në krizë shumë siguri. Ndihemi më të varfër dhe më të 
dobët sepse kemi përjetuar ndjenjën e kufizimit dhe ngushtimin e lirisë. Humbja e punës, e lidhjeve 
më të dashura, sikurse mungesa e marrëdhënieve të zakonshme ndërpersonale papritmas kanë 
hapur horizonte që nuk ishim më të mësuar t’i vërenim. Pasuritë tona shpirtërore dhe materiale u 
vunë në diskutim dhe zbuluam se kishim frikë. Të mbyllur në heshtjen e shtëpive tona, rizbuluam 
se sa e rëndësishme është thjeshtësia dhe mbajtja e syve të ngulitur te thelbësorja. Kuptuam 
nevojën e një vëllazërie të re, të aftë për ndihmë të ndërsjellë dhe për vlerësim të ndërsjellë. Kjo 
është një kohë e volitshme për «të ndier përsëri se kemi nevojë për njëri-tjetrin, se kemi një 
përgjegjësi ndaj të tjerëve dhe ndaj botës […]. Për një kohë tepër të gjatë kemi qenë në degradim 
moral, duke u tallur me etikën, me mirësinë, me fenë, me ndershmërinë […]. Ky shkatërrim i çdo 
themeli të jetës shoqërore arrin të na vërë kundër njëri-tjetrin për të mbrojtur interesat tona, 
shkakton lindjen e formave të reja të dhunës e mizorisë dhe pengon zhvillimin e një kulture të 
vërtetë të kujdesit për mjedisin» (Let. enc. Laudato si’, 229). Pra, krizat e rënda ekonomike, 
financiare dhe politike nuk do të pushojnë derisa të lejojmë që të mbetet në letargji përgjegjësia që 
secili duhet të ndiejë ndaj të afërmit dhe çdo personi. 

8. Pra, “Shtrija dorën të vobektit” është një ftesë për përgjegjësi si angazhim i drejtpërdrejtë i kujtdo
që ndihet pjesë e të njëjtit fat. Është një nxitje për të marrë mbi vete peshat e më të dobtëve, siç
kujton shën Pali: «Me dashuri shërbejini njëri-tjetrit! Sepse i tërë Ligji përmblidhet në këtë urdhër:
Duaje të afërmin tënd porsi vetveten. […] Mbartni njëri-tjetrit barrën» (Gal 5,13-14; 6,2). Apostulli
mëson se liria që na është dhuruar me vdekjen e ringjalljen e Jezu Krishtit është për secilin prej
nesh një përgjegjësi për t’u vënë në shërbim të të tjerëve, sidomos të më të dobtëve. Nuk bëhet
fjalë për një nxitje fakultative, por për një kusht të njëmendësisë së fesë që dëshmojmë.

Libri i Siracidit kthehet në ndihmën tonë: sugjeron veprime konkrete për të përkrahur më të dobtit 
dhe përdor edhe disa figura tërheqëse. Fillimisht merr në konsideratë dobësinë e atyre që janë të 
trishtuar: «Mos pusho t’i ngushëllosh ata që qajnë» (7,38). Periudha e pandemisë na ka shtrënguar 
të bëjmë një izolim të detyruar, duke na penguar madje edhe që të mund të ngushëllojmë dhe të 
rrimë afër miqve e të njohurve të pikëlluar prej humbjes së njerëzve të tyre të dashur. Dhe autori i 
shenjtë pohon përsëri: «Mos përto të shkosh t’i shohësh të sëmurët» (7,39). Kemi përjetuar 
pamundësinë për të qëndruar afër atyre që vuajnë, dhe në të njëjtën kohë jemi ndërgjegjësuar për 
brishtësinë e ekzistencës sonë. Pra, Fjala e Hyjit nuk na lë kurrë të qetë dhe vazhdon të na nxisë 
drejt së mirës. 

9. “Shtrija dorën të vobektit” bën që të dalë në pah, me kontrast, qëndrimi i atyre që i mbajnë duart
në xhepa dhe nuk lejojnë të preken prej varfërisë, bashkëpunëtorë të së cilës shpesh janë edhe
ata vetë. Mospërfillja dhe cinizmi janë ushqimi i tyre i përditshëm. Çfarë ndryshimi në krahasim me
duart bujare që përshkruam! Në të vërtetë, ka duar të shtrira për ta prekur shpejt tastierën e një
kompjuteri dhe për të zhvendosur shuma parash nga njëra anë e botës në tjetrën, duke dekretuar
pasurinë e disa oligarkive të ngushta dhe mjerimin e turmave apo dështimin e kombeve të tëra. Ka
duar të shtrira për të grumbulluar para me shitjen e armëve që duar të tjera, edhe fëmijësh, do t’i
përdorin për të mbjellur vdekje e varfëri. Ka duar të shtrira që në hije shkëmbejnë doza vdekjeje
për t’u pasuruar dhe për të jetuar në luks e në shfreni kalimtare. Ka duar të shtrira që në fshehtësi

http://www.vatican.va/content/francesco/it/encyclicals/documents/papa-francesco_20150524_enciclica-laudato-si.html#229.

shkëmbejnë ndere të paligjshme për një fitim të lehtë e të korruptuar. Dhe ka edhe duar të shtrira 
që në një rehatshmëri hipokrite vendosin ligje që ata vetë nuk i zbatojnë. 

Në këtë panoramë, «të përjashtuarit vazhdojnë të presin. Që të mund të mbahet një stil jete që i 
përjashton të tjerët, ose që të mund të ketë entuziazëm për këtë ideal egoist, është zhvilluar një 
globalizim i mospërfilljes. Gati pa e kuptuar, bëhemi të paaftë të ndiejmë dhembshuri para britmës 
së dhimbjes së të tjerëve, nuk qajmë më para dramës së të tjerëve as nuk na intereson të 
kujdesemi për ta, a thua se gjithçka është një përgjegjësi e huaj për ne e cila nuk na përket» (Nxit. 
ap. Evangelii gaudium, 54). Nuk do të mund të jemi të kënaqur deri kur këto duar që mbjellin 
vdekje të mos shndërrohen në mjete të drejtësisë dhe të paqes për të gjithë botën. 

10. «Në çdo vepër tënde mendoje mbarimin tënd» (Sir 7,40). Është shprehja me të cilën Siracidi e
përfundon këtë reflektim të tij. Teksti paraqitet në një interpretim të dyfishtë. I pari nxjerr në dukje
se kemi nevojë ta mbajmë gjithmonë parasysh mbarimin e ekzistencës sonë. Të kujtojmë fatin e
përbashkët mund të na ndihmojë për të bërë një jetë të karakterizuar prej vëmendjes ndaj atyre që
janë më të varfër dhe nuk kanë pasur të njëjtat mundësi sikurse ne. Ekziston edhe një interpretim i
dytë, që vë në dukje fundin, qëllimin drejt të cilit priremi. Është qëllimi i jetës sonë që kërkon një
projekt për t’a realizuar dhe një rrugë për t’a përshkuar pa u lodhur. Kështu, qëllimi i çdo veprës
sonë nuk mund të jetë tjetër veçse dashuria. Ky është qëllimi drejt të cilit jemi nisur dhe asgjë nuk
duhet të na largojë prej tij. Kjo dashuri është bashkëndarje, përkushtim e shërbim, por fillon prej
zbulimit se jemi ne të parët të dashur dhe të rizgjuar në dashuri. Ky qëllim shfaqet në momentin në
të cilin fëmija takohet me buzëqeshjen e nënës dhe ndihet i dashur për vetë faktin se ekziston.
Edhe një buzëqeshje që bashkëndajmë me të varfërin është burim dashurie dhe lejon të jetojmë në
gëzim. Atëherë, dora e shtrirë u pasuroftë gjithmonë me buzëqeshjen e atij që nuk bën të peshojë
prania e tij dhe ndihma që jep, por gëzohet vetëm duke jetuar mënyrën e sjelljes së nxënësve të
Krishtit.

Në këtë ecje takimi të përditshëm me të varfërit na shoqëron Nëna e Hyjit, që më shumë se çdo 
tjetër është Nëna e të varfërve. Virgjëra Mari i njeh nga afër vështirësitë dhe vuajtjet e atyre që 
janë të mënjanuar, sepse asaj vetë i është dashur të nxjerrë në dritë Birin e Hyjit në një stallë. Prej 
kërcënimit të Herodit, bashkë me Jozefin fatin e saj dhe Jezusin e vogël ka ikur në një vend tjetër, 
dhe gjendja e të ikurve e ka karakterizuar për disa vite Familjen e shenjtë. Lutja drejtuar Nënës së 
të varfërve i bashkoftë këta bij të dashur dhe ata që u shërbejnë në emër të Krishtit. Dhe lutja e 
shndërroftë dorën e shtrirë në një përqafim bashkëndarjeje dhe vëllazërie të rigjetur. 

Romë, Shën Gjoni në Lateran, 13 qershor 2020, Përkujtimi liturgjik i Shna Ndout të Padovës. 

